
গলদা চিংড়ি তিংড়িমিংড়ি,

  লম্বা দাঁড়ার করতাল।

পাকড়াশিদের কাঁকড়া-ডােবায়

  মাকড়সাদের হরতাল।

পয়লা ভাদর, পাগলা বাঁদর—

  লেজখানা যায় ছিঁড়ে।

পালতে মাদার, সেরেস্তাদার

  কুটছে নতুন চিঁড়ে।

কলেজ-পাড়ায় শেয়াল তাড়ায়

  অন্ধ কলুর গিন্নি।

ফটকে ছোঁড়া চটকিয়ে খায়

  সত্যপীরের সিন্নি।

মুল্লুক জুড়ে উল্লুক ডাকে,

  ঢোলে কুল্লুক ভট্ট,

ইলিশের ডিম ভাজে বঙ্কিম,

  কাঁদে তিনকড়ি চট্ট।

গরানহাটায় সজনোডাঁটা

  কিনছে পুলিস সার্জন,

চিৎপুরে ওই নাগা সন্ন্যাসী

  কাত হয়ে মরে চারজন।

		 এই পাতা শেষ সম্পাদিত হয়েছে ০৪:৪৩টার সময়, ২৪ ডিসেম্বর ২০২৩ তারিখে।
	লেখাগুলো ক্রিয়েটিভ কমন্স অ্যাট্রিবিউশন/শেয়ার-আলাইক লাইসেন্সের আওতাভুক্ত; এর সাথে বাড়তি শর্ত প্রযোজ্য হতে পারে। এই সাইট ব্যবহার করার মাধ্যমে, আপনি এটি ব্যবহারের শর্তাবলী ও এর গোপনীয়তা নীতির সাথে সম্মত হচ্ছেন।

